
Azoketara hegaztiak eramatea galarazi du Europako Batzordeak 

«Arrisku handiko lekuetan» hegaztiak larrean haztea debekatu dute EBko osasun agintariek eta estatu kideen esku utzi dute leku horiek zeintzuk diren zehaztea; azaroaren 5a arteko epea dute horretarako 

ainara argoitia - DONOSTIA 

Europako Batzordeak alarma piztu du. Markos Kyprianou Europako Osasun komisarioak lasaitasunerako deia egin du azken egunotan, azkenekoz atzo goizean. Atzo arratsaldean, baina, azoketan eta erakusketetan hegaztiak izatea galaraztea erabaki zuen Europako Batzordeak, «hegaztien gripea zabaltzea eragozteko». Era berean, «arrisku handiko lekuetan» hegaztiak larrean haztea debekatzea erabaki zuten atzo EBko osasun arduradunek. Estatu kideen esku utzi dute «arrisku handiko lekuak» zeintzuk diren zehaztea. 

Bilera berezia egin zuten atzo EBko kide diren herrialdeetako osasun agintariek Hertfords hirian (Londrestik gertu, Erresuma Batua), balizko gripe izurri baterako prestatzeko. Hamar eguneko tartean gutxienez hiru aldiz bildu dira, gai beraren inguruan hitz egiteko. Lehenengo bilera haren ondoren urriaren 13an, hegaztien gripe pandemia baterako prestatzeko agindu zien Markos Kyprianou Europako Osasun komisarioak EBko kide diren herrialdeei. Geroztik, baina, mezua beste bat izan da: ez larritzeko, baina OMEren aholkuei kasu egiteko. Hau da, botika antibiralak prestatzeko, eta gripearen kontrako txertoa ahalik eta gehien zabaltzeko. Atzoko bilera hasi aurretxoan ere, gauza bera errepikatu zuen Kyprianouk. Birusaren kontrako botikak biltzen jarraitzeko eskatu zien EBko kide diren herrialdeei, «Europa ez dagoelako oraindik behar moduan prestatuta». Horren inguruan esan zuen farmazia industriarekin harremanetan jartzeko asmoa dutela, botiken ekoizpena zelan handitu daitekeen aztertzeko. Gutxienez herritarren %25entzako adina botika biltzeko eskatu zien Kyprianouk tokian tokiko osasun arduradunei. Kontua da, zenbait analistaren arabera, Roche multinazionalak berak du botika horren patentea 1,5 milioi dosi baino ez zituela ekoitzi iaz. Aurten, produkzioa bikoiztuko duela iragarri du enpresa horrek, eta datorren urtean gauza bera egingo duela. Urtean sei milioi dosi izango lirateke. Biltegian asko izan beharko luke beraz gordeta Rochek, herrialde aberatsenek herritarren %25entzako adina erosi ahal dezaten. Atzo iluntzean, segurtasun neurriak zorroztea erabaki zuen EBko Elikadura Kateko Batzordeak, gaitza gehiago zabal ez dadin. EBko kide diren herrialdeetako adituek eta osasun ministroek osatzen dute batzorde hori. Aurrerantzean, eta kontrakoa agindu bitartean, ezingo da azoketan hegaztirik izan, ez behintzat horretarako baimen berezirik izan ezean. Baimen hori estatu kideek eman beharko dute. Zoologikoetako hegaztiei, berriz, gripearen kontrako txertoa emateko agindu zuten atzo. Azaroaren 30a aurretik, zoologikoetako segurtasun neurrien berri eman beharko dute estatu kideek, eta, era berean, txertaketa plana ere zehaztu beharko dute ordurako. Bestalde, zoologikoetan egondako hegaztiak ezingo dira saldu, salbuespen kasu batzuetan izan ezik.Etxalde eta haztegietako hegaztiak basa hegaztiekin nahastea eragotzi behar da, beste ezeren gainetik. Hori dela eta, espezieak nahasteko arriskua dagoen lekuetan ezingo dira hegaztiak larrean hazi. Estatu kideek izango dute «arrisku handiko lekuak» zeintzuk diren zehazteko ardura. Horretarako, Europako Batzordeak joan zen astean egin zuen bileran adostutako irizpideak hartu beharko dituzte aintzat. Atzo, baina, ez zuten zehaztu irizpide horiek zeintzuk diren. Azaroaren 5a arteko epea dute horretarako. Mementoz, Europako adituek ez dute beharrezko ikusten ehiza debekatzea, nahiz herrialde batzuetan debeku hori indarrean dagoen jada, Turkian kasu. Kontrol neurri batzuk, baina, zehaztu zituzten. Esate baterako, ehizan egiteko eperrak erabiltzea debekatu zuten. Bestalde, hildako hegaztiren bat aurkituz gero, berehala jakitera emateko eskatu zieten ehiztariei.Hegazti inportazioen gaineko debekuak ere zorroztu zituzten. Turkiatik eta Errumaniatik ez ezik, Errusiatik ere ezingo da hegaztirik inportatu, ez behintzat hurrengo sei hilabeteetan. 
Zalantzan jarri dute gaitza Greziara iritsi izana 

Grezian, ustez hegaztien gripeak hil zuen indioilarrari egindako lehenengo analisiek ezezkoa eman dutela jakinarazi zuen atzo hango Osasun Ministerioak. Hala ere, proba gehiago egin behar direla nabarmendu zuen, hegaztien gripea Greziara iritsi ez dela ziurtatzeko. Oraingoz, beraz, hartutako segurtasun neurri guztiei eutsiko die Gobernuak. Sirian ere hegaztiak eta txerriak larrean haztea debekatu zuten atzo, eta baita kalean hegaztiak saltzea ere. 

Taiwango uretan, bestalde, oilaskoen kontrabandoan ari zen ontzi bat antzeman zuten atzo. Panamako bandera zuen ontziak eta 1.500 hegazti baino gehiago zeramatzan Txinatik Taiwanera. Porturatu aurretik antzeman zuten kostazainek, eta hegaztiak gripearen H5N1 birusaz kutsatuta zeudela antzeman zuten. Denak hil zituzten. 
Hamahirugarren biktima Thailandian 

Thailandian, hegaztien gripeak beste lagun bat hil duela jakinarazi zuen atzo Thanksin Shinawatra lehen ministroak. Hildakoa 48 urteko gizon bat da. Informazio iturri ofizialen arabera, gainera, ustez gizon horren 7 urteko semea ere kutsatu da gaitzaz. 2003tik hona, hamahiru lagun hil ditu hegaztien gripeak Thailandian, gehienak umeak. Eta kasu berri horiek alarma piztu dute atzera, lehen ministroak gaitza kontrolatzea lortu zutela esan eta hurrengo egunean. 

Hegaztien gripearen azkeneko biktima, Bangon Bhenpat izeneko gizona, Kanchanaburi eskualdekoa zen, Bangkoketik ehun kilometro mendebaldera dagoen herrixka batekoa. Bhenpat joan zen igandean ingresatu zuten, pneumoniaren antzeko zantzuekin. Egun batzuk aurretik, bizilagun baten etxaldeko hainbat oilasko hil eta prestatu zituen, bazkari baterako. Itxura guztien arabera, oilasko haien bidez kutsatu zen. Izan ere, etxalde horretako zenbait oilaskori egindako analisietan, hegaztien gripearen birusaren H5N1 aldaera aurkitu dute albaitariek. Bhenpat ere, birus aldaera horrek hil zuela argitu zuen atzo Gobernuak. Hildakoaren semea, berriz, ospitalean dago, larri. Biriketako infekzio larria diagnostikatu zioten medikuek. Hala ere, hegaztien gripeaz kutsatu zen argitzeko egin dizkioten bi analisiek ezezkoa eman dute. Edonola ere, medikuek ez zuten baztertu atzo umeak hegaztien gripea duela. «Bere aitari egin genizkion lehenengo bi analisiek ere ezezkoa eman zuten. Hirugarren probak argitu zuen birusaren H5N1 aldaerak hil zuela», jakinarazi zuten medikuek. 
